
Meeqqat atuarfiata nalilersorneqaqqinnissaannik suullu inatsisitigut 

allanngortinneqarsinnaanerannik pillugu apeqquteqaat aallaavigalugu oqallinnissamik 

siunnersuut.  

(Inatsisartuni ilaasortaq Nivi Heilmann Efraimsen, Inuit Ataqatigiit) 

 

Akissuteqaat     

(Meeqqanut, Inuusuttunut, Ilaqutariinnut, Nunamut Namminermut, Ilinniartitaanermut, 

Kultureqarnermut, Timersornermut Ilageeqarnermullu Naalakkersuisoq) 

 

Siullermeerneqarnera 

Nalakkersuisut oqallinnissamik siunnersummut qujassuteqarput siunnersuuteqartullu meeqqat 

atuarfiat pillugu inatsisip ataavartumik nalilersorneqartarnissaanik isumaa pingaaruteqartoq 

isumaqatigalugu, taamaaliornikkut meeqqat ilikkariartornerat, atugarissaarnerat 

ineriartornerallu ikorfartorneqarsinnaammata, tamatumunngalu peqatigitillugu Kalaallit 

Nunaanni inuiaqatigiit kulturilu aallaaviusussaanerat pingaartuutinneqassaaq. 

 

Naalakkersuisut meeqqat atuarfiata ineriartortinneqarnerani eqaatsumik, allanngorartumik 

atuartunillu peqataatitsineq pingaartippaat, taamaaliornikkut atuartitsineq meeqqat 

ataasiakkaat pisariaqartitaannut, soqutigisaannut nukittuffiinullu tulluarsarneqarsinnaammat. 

Taamaaliornikkut atuagarsornikkut assassornikkullu piginnaasaqarfiit 

pingaartitarineqassapput, aammalu atuarfiup periarfissat assigiinngitsut, atuartut 

assigiinngissusaannut naleqquttut, neqeroorutigisinnaasariaqarpai. 

 

Meeqqat atuarfiata oqallisigineqarnerani atuartitsissutit tiimillu atuartitsiviusut 

amerlassusaasa oqallisigineqarnissaat pingaartuuvoq. Naalakkersuisut isumaqarput atuartut 

artorsinngikkaluarlugit ilikkagaqarniarneq, atugarissaarneq aamma suliaqartitsinerit 

ineriartorfiusut ikorfartorumallugit atuartitsissutit tiimillu atuartitsiviusut amerlassusaat 

aalajangersorneqartariaqarnerat pingaaruteqartuusoq. Amerlassutsinut sanilliullugu 

pitsaassuseq oqimaaqatigiinnerlu – minnerunngitsumillu eqqarsartaatsikkut peqqissuuneq – 

pingaartittariaqarput, atuartut taamaalillutik atuartitsissutini tamani itisiliinissaminnut 

piginnaasaminnillu ineriartortitsinissaminnut periarfissaqalissapput. 

 

Naalakkersuisut pingaartippaat meeqqat atuarfiata aaqqissuunneqarnerata imarisaatalu, 

ilaatigut siunertaata sammiviatalu ineriartortinneqarnerini meeqqat atuarfianut attuumassutillit 

tamarmik ilusilersueqataanissaat siunertaralugu peqataatinneqassasut. Oqallinnermi 

inerniliussat meeqqat atuarfiat pillugu suliat ingerlateqqinneqarneranni aallaavigineqassapput, 

tassami naleqartitagut, kulturerput siunissamilu pisariaqartitagut naapertorlugit meeqqat 

ineriartorfigisinnaasaminnik ineriartortitsiffigissinnaasaat atuarfimmi qulakkeerumaneqarmat. 

 

Tamatuma saniatigut Naalakkersuisut ataatsimiinnermi maannakkut pisumi meeqqat atuarfiat 

pillugu inatsit atuuttoq allanngortinneqarnissaanik siunnersuummik 

saqqummiusseqqammerput, tak. UPA2026/35. Allannguutissatut siunnersuummi ilaatigut 

nukarlerni (1–3. klassit) nutaamik aaqqissuussisoqarnissaanik imaqarpoq aammalu atuartunut 

nalinginnaasumik aturtitsinermi pissarsiaqanngitsutut misigisartut periarfissaqalissaaq 9. 

aamma 10. klassemi inuussutissarsiornermi ilinnniartitaanermut tunngasumik 

atuartitsisoqarsinnaalerneranik. 

 

Oqaaseqaatit taakkua oqaaseqaatigalugit Naalakkersuisut inersuarmi oqallinnissaq 

pissanganartoq angusaqarfiusussarlu qilanaarivaat. 


